
Bože słowo za nas

Wšitko je mi dowolene, ale wšitko 
njeje wužitne. Wšitko je mi dowolene, 

ale ničo njesmĕ mje zajeć 1. Kor. 6,12

Foto: K. A.

Dožiwjenje ze swojeho dźĕ- 
ćatstwa, kotrež so wjacekroć 
wospjetowaše, njemožu zabyć. 
Holca z mojeho susodstwa za- 
w ĕraštaj jeh o  strachoćiw aj 
staršej do zahrody. Mjeztym 
zo my druzy sej na puću hraj- 
kachmy -  to so tehdom hišće 
mćžeše -  abo na łuce, steješe 
wćn při płoće a hladaše žadosći- 
wje na nas přez stachetowy 
płot. Won njesmĕdźeše z nami 
być. Potom sta so tole: Nĕchto 
bĕ durčka wotewrjene wostajił. 
Holc to widźeše a ćekny hny- 
dom won. Won pak njepřiń- 
dźe k nam, ale bĕžeše po puću, 
přeco dale preč wot swojeje 
jatby. Tola won njebĕ wopraw- 
dźe swobodny, won bĕžeše kaž 
honjeny, doniž jeho mać abo 
nan z kolesom njedocpĕ a jeho 
wroćo njewza.

Myslu, zo da so tuton po- 
dawk spowšitkownić: Swoboda 
njeje awtomatisce data, hdyž 
wonkowne haćenja wotpadnu. 
Swoboda dyrbi so hakle jako 
nutřkow ne zadźerženje na- 
wuknyć a přiwzać, prjedy hač 
možeš z njej žiwy być. Pytnje- 
my to tola tež po přewroće w 
našim kraju. Jakom urjaadru- 
he raćenja padnychu, mysla- 
chu sej mnozy, swobodni być. 
Toła jeli chcemy sprawni być, 
potom pytnjemy, kak łochko 
možeja nas nĕkotrežkuli mož- 
nosće zajeć. Smy my wopraw- 
dźe swobodni?

Japoštoł Pawoł přihłosuje te- 
mu w 1. lisće na Korintiskich: 
„Wšitkoje mi dowolene“ . Mar- 
tin L utherjetolenazym u 1520 
jako ewangelsku zasadu wĕry 
napisał. „Křesćanjeswobodny 
knjez nade wšĕmi w ĕcam i...“ 
Ewangełska swoboda je  hač do 
dźensnišeho posłowna. Wjele 
čłowjekow zrozumi pod tym 
swobodu, njechodźić kemši a

na druhe wosadne zarjadowa- 
nja. A tež hewak možeš sej nĕ- 
k o tru žk u li sw obodu w zać. 
Wšitko je  dowolene. Haj, praji 
Pawoł, křesćan je  woprawdźe 
swobodny. Jeli pak so tuta swo- 
boda na Boha njewjaza, potom 
zahinje wona k nowej a po zda- 
ću njespćznatej wotwisnosći.

Předewšĕm z ćĕłom m ĕnja- 
chu Korintiscy absołutnje swo- 
bodni być. Wĕru wobhładowa- 
chu woni za wĕc duše a rozuma. 
„Brjuch słuša m i“, bychu teh- 
dom tež rjec mohli. Njepytny- 
chu woni, kak jara jich wopač- 
na předstawa wo swobodźe za-
ja?

Japošto ł p řidaw a sw ojej 
sadźe tohodla druhu połojcu. 
Wšitko je  dowolene, ale wšitko 
njeje wužitne. Swoboda njeje 
najwyši princip, ale Boh „Ja 
sym Knjez, twoj Boh“. Tuta 
sada, tuto napismo steji na spo- 
čatku. Wšitko je  dowolene, ałe 
dyrbimy Boha při tym nade 
wšĕm so bojeć, jeho lubować a 
jem u so dowĕrić. Naša kře- 
sćanska swoboda njeje samo- 
wolnosć, wona wostanje zwja- 
zana we wĕrje na žiweho Boha. 
W zamołwitosći před Bohom 
smĕmy tohodla wšitko činić, 
štož słuži dobremu. Bjez tuteje 
zwjazanosće može ze swobody 
spĕšnje chorosć nastać.

Reinhard Pappai, 
superintendent, Budyšin

Swĕtowy modlenski 
dźeń 1. mĕrca 1996

„Boh namołwja k wotmoł- 
wje“, tute napismo su žony z 
Haiti swojej modlitwje dali.

Haiti je  mjeno, kotrež su in- 
dianscy prawobydłerjo karibi- 
skej kupje před jeje wotkry- 
ćom přez Columbusa w l. 1492 
dali. W onowoznam jenjahora, 
horata krajina. Zwjetša horata 
krajina postaja stawizny a ži- 
wjenske wašnje Haitičanow.

Republiku Haiti namakamy

w Karibiskim morju, na poł- 
dnje wot Floridy. Susodnej ku- 
pje stej Kuba w dołhim wječoru 
a Jamaika w krotkim  wječoru. 
Haiti, nĕhdyša „parla Karibi- 
k i“, jem ały , chudy, wukluka- 
ny, nahi a jako smjećišćo znje- 
wužiwany k raj, w kotrym ž 
80 % wobydlerstwa ani čitać a 
pisać njemože, 75 % nima dźĕła 
a kožde dźesate dźĕćo wumrĕje.

WHaiti, kaž w mnohich dru- 
hich krajach tež, noša žony 
dwojnućežu. 80 % wšehodźĕ- 
ła wukonjeja žony, ale jenož 
20 % dochodow wone zasłuža. 
W kraju kaž Haiti, w kotrymž 
wjetšina wobydlerstwa koždy 
dźeń znowa so zabĕra z tym, 
sej nĕkajke žiwidła wobstarać, 
su dźĕło a dochody cy le na t uton 
zamĕr wusmĕrjene. Žonynjej- 
su jenož „duša doma“, wone su 
husto tež zežiwjerki cyłeje do- 
mjaceje zhromadnosće.

H aiti słuša dźens k naj- 
chudšim krajam. 80 % nĕhdźe 
7 mio wobydlerjow je  žiwych

Wutrobne přeprošenje
na serbski kubłanski dźeń pondźelu, 12. februa- 
ra,na Michałskej farje w Budyšinje. Započatk w 
9.30hodź. zBožejsłužbuwcyrkwi. Konc wokoło 
15.30 hodź.

pod absolutnej chudobnej hra- 
nicu. 70 % wšĕch dźĕći nima 
dosć k jĕdźi, za 1 500 Haitiča- 
now je  jedne łožo w chorowni 
k dispoziciji. Zastaranje z wodu 
je katastrofalne. Wjele tam  ži- 
wych ludźi nima wjace hač pře- 
rĕznje liter wody za dźeń, dalo- 
ke puće dyrbja so za to činić. 
Možemy haitiske žony jako 
jedyn ze stołpow, kotrež ho- 
spodarstwonoša, widźeć. Žona 
hraje wažnu rolu we wjesnym 
kaž tež w mĕšćanskim wobłu- 
ku. Na kraju wobdźĕluje so při 
dźĕle napolu, hladaskot, zabĕ- 
ra so z rjemjeslniskim dźĕłom, 
předawa žiwidła, mjeztym zo 
so zdobom wo potrjeby swojeje 
swojby stara.

W mĕsće dźĕła wjele žonow 
jakodomjace; nĕkotre zabĕraja 
so hač w mĕsće abo w prowincy 
z tym, žiwidła na puću předa- 
wać.

Haitiska žona je  zmužita. 
Wona pućuje do susodnych 
krajow, zo by tam swoje twory 
předawała a druhe kupowała, 
kotrež njemoža so po zwuče- 
nych pućach importować. Hai- 
tičanku nadeńdźemy we wšĕch 
wobłukach a runinach hospo- 
darskeho žiwjenja.

Z podćisnjenjom kupy přez 
Španičanow přińdźe katolicizm 
na nju. We 18. lĕtstotku přiń- 
dźechu tež protestantiscy mi- 
sionarojo. Dźens přisłuša nĕh- 
dźe 20 % wobydłerstwa ewan- 
gełskim cyrkwjam a zjedno- 
ćenstwam. Jich zastara 1 000 
fararjow, prĕdarjowakateche- 
tow. Dźesać tysacy dźĕći wuk-

nje w nĕhdźe 2 000 ewangel- 
skich šułach kraja. Hačkuliž je 
katolska cyrkej statna cyrkej a 
z tym oficiałna nabožina, mo- 
žachu so ewangełske cyrkwje a 
hibanja stajnje wuwiwać.

Swĕtowy modlenski dźeń je  
nĕhdžežkuli hižo dołho wjace 
hač jenož hodźina Božeje słuž- 
by. Won je  m jeztym  wulke 
ekum eniske hibanje.

Modłić so a jednać je  ze swĕ- 
tow ym  m odlenskim  dnjom  
njedźĕlomnje zwjazane. Haiti- 
čanki přeprošuja wosebje k 
zwjazanosći a k přećelstwu z 
nimi. Wone pisaja:
„Pomoc, přećeljo!
Přińdźće a zwjazajće so z nami. 
Płakajmy zhromadnje a wołaj - 
my so k Bohu.
Naše starosće a naše ćerpjenja 
su tež Waše,
sotry a bratřa w Chrystusu.“ 
Haitiske přisłowo rĕka:
Ruka, kotraž dźe, a ruka, ko-
traž přińdźe,
datej přećelstwo trać .“

A to rĕka:
Zo by přećelstwo trało, trjeba 

dawanje a wzaće. Moža chudži 
druhich wobdarić?

Moža bohaći přijimać?
Haj, jeli je  to přećełstwo, 

kotrež wobeju wjaza.
Zmužite, mocne žony, ko- 

trež wšitko nałožuja, swoju hu- 
bjenu situaciju połĕpšić, pře- 
prošuja nas, podźĕł brać na jich 
nadźiji a na jich žiwjenju. Wone 
narĕča nas jako přećełow. Tak 
njewostanjemy jenož dawacy, 
ałe tež wobdarjeni.

A. A.

~ w  Za rL&Ze. diT'Zl

Sće wuhodali, što je tu namo- 
lowane? Haj, wucho z durč- 
kami. Što pak ma to rĕkać?

Jan přišedši z nabožiny, po- 
wĕdašemaćeri: „Hladaj, dźen- 
sa smy tajke wulke wucho pa- 
slili.“ Pokaza maćeri wucho, 
wulke kaž rysowanske łopjeno. 
„Durčka hodźa so wotewrĕć 
abo wostanu zawrjene. Smy 
mjenujcy wo tym přemyslo- 
wali, hdy so wucho wotewrja 
abo hdy njecham y najradšo 
ničo słyšeć.“ „Nĕtko pak sym 
wćipna“, rjeknje mać šibale. 
„Ja poprawom derje słyšu.“

„No haj, M ĕrka mĕnješe, zo 
we wučbje potom swoju wučer- 
ku njesłyši, hdyž započnje so- 
nić. Pĕtr druhdy swoju mać 
njesłyši, wosebje potom, hdyž 
dyrbi w domjacnosći pomhać 
... a ja  m ĕnjach ..., zo druhdy

nĕšto zworam, hačrunjež to 
njesm ĕł.“

„Haj, potom sy na wušomaj 
sedźał a zakaz njejsy chcył sły- 
šeć“, mĕni mać. „Tola přidam, 
tež ja  njecham wšitko słyšeć. 
Ja tež wuši zawrju, wosebje 
potom, hdyž je  w dźĕćacej stwĕ 
wulka hara abo samo mała 
hadrija.“ To njebĕše Jan woča- 
kował. Mysleše sej, zo doro- 
sćeni wšitko słyša.

„Nĕtko pak přeradź mi, što 
sće wo wotewrjenym wuchu 
rozpowĕdali ? “ „T o njebĕše tak 
ćežko“, započa Jan. „Smy nali- 
čili, što rady słyšimy a poska- 
my. Hudźbu, słuchohru na ka- 
seće abo tež wot wowki powĕ- 
dane stawiznički. Na koncu 
smy dyrbjeli nĕkak m inutu 
zmĕrom sedźeć, woči začinić a 
poskać, što runje słyšimy. To 
bĕše zajimawe, přetož tute šu- 
my njejsym do toho słyšał. Nje- 
možeš sej předstajić: fifolenje 
ptačka, jĕzdźenje awtow, za- 
prasnjenje durjow a kročele. 
Samo nutřka w stwĕ bĕchu 
šumy słyšeć, šudrowanje čri- 
jow, pohibPĕtra, dokelžpytaše 
nosnik, chichotanje Terezy a 
naše dychanje.

Knjeni Młynkowa nam roz- 
kładowaše, zo tež Bože słowo 
wotewrjene wucho trjeba, he- 
wak ćiche, ale wažne zynki nje- 
słyšimy. Nĕtko pak ty, maći, 
chwilku woči zaćiń a na šumy 
p o sk a j...“ G.

Gustaw Zarjenk
serbski wyši farar 

narodźeny před 
125 lĕtami w Załomju 

zemrĕł před 
50 lčtami w Budyšin je

Gustaw Zarjenk najskerje 
njeje w swojbje serbsku rĕč 
jako maćernu nawuknył, ale 
drje mjez dźĕćimi w Hrodźišću, 
hdźež bĕ jeho nan Jurij Zarjenk 
za wučerja a kantora. Hač je  
jako gymnaziasta w Budyšinje 
był čłon šulerskeho serbskeho 
towarstwa Societas slavica Bu- 
disinensis, njewĕm. Sobustaw 
prĕdarskeho towarst wa Sorabia 
w Lipsku njeje był. Jako 261ĕt- 
ny zastupi do Maćicy Serbske- 
je. W Serbskim homiletiskim 
seminarje pola Imiša w Hodźiju

je so nasrĕbał serbskeho ducha, 
zo možeše jako serbski wyši 
farar nas młodych seminari- 
stow w Chwaćicach zahorić za 
rjanu serbsku rĕč. Jemu dźĕše 
wosebje wo swojorazne serbske 
form y, na přikład wo dwojny 
akuzatiw „drastu so woblec“ 
abo wo kopjenje negacijow „wo 
ničim ničo njewĕdźeć“ .

W septembru 1931 bĕch prĕ- 
ni kroć w Chwaćicach na serb- 
skim seminarje. T ehdom bĕch- 
my tam: Gerat Lazar, pozdźišo 
předsyda serbskeho cyrkwin- 
skeho dnja, farar w Bukecach, 
Arnošt Hornčer, farar w Hući- 
nje, Hinc Šołta, farar w Rake- 
cach, a Hermann Rychtar, Za- 
rjenkowy naslĕdnik na farje w 
Chwaćicach, we wojnje pad- 
nył.

Přede mnu leža Zarjenkowe

prĕdow anja z lĕtow  1901, 
1920, 1926 a 1935. Tute lĕta 
moža nam  stać za wšelake doby 
nĕm skich stawiznow. Koždy z 
tu tych časow m ĕješe swoje 
wosebite wobličo. Z wćipnosću 
pytach w prĕdowanjach, kak 
je  so Zarjenk z problemami 
swojich časow zabĕrał.

1901 steješe nĕmske kejžor- 
stwo na wyšinje swojeje mocy 
a krasnosće a cyrkej bĕše zbo- 
žowna wosrjedź tuteho błyšća 
a so bohužel mało staraše wo 
dźĕłaćersku klasu, kotraž so 
tehdom w swojej chudobje z 
namocu hibaše za swoje social- 
ne prawa.

Bože domy bĕchu na kem- 
šach kopate połne.

1920 bĕdny powojnski čas, 
započatk inflacije, rewolucija 
lĕta 1918 njebĕ hišće doklin-

čała, wulkabojosć předbyrgar- 
skej wćjnu, komunizm hrože- 
še, cyrkej bĕ swoju swĕtnu na- 
hladnosć zhubiła,

1926 čas Weimarskeje repu- 
bliki, Nĕmska bĕ so hospodar- 
sce trochu zhrabała, sprawne 
pospytowanje wo demokratiju.

1935 prĕni čas złostniskeho 
fašizma.

Wo wšitkich tutych proble- 
mach w Zarjenkowych prĕdo- 
wanjach žana rĕč njeje. To nje- 
je  připad. Bože słowo so teh- 
dom njesmĕdźeše z mazanej 
politiku zmĕšeć. Prĕdarjo so 
procowachu wo swjedźensku, 
swjatočnu, rjanu rĕč. Prĕdo- 
wanja bĕchu połne bibliskich 
słowow a pobožnych kĕrlušo- 
wych štučkow. Tak wokřewja- 
chu duchowni swojich wosa-

dnych. A wosadni dźĕchu na- 
pjelnjeni z njedźelskimi mysle- 
mi domoj, połni dźakowneje 
chwalby. Jich skrom ne žiwje- 
nje mĕješe wob tydźeń jedyn 
rjany, swĕtły dźeń.

Nam prĕdarjam dźensa njeń- 
dźe wo rjane, ale wo wĕrne a 
sprawne, teologisce derje zało- 
žene prĕdowanje. Kemše njej- 
su za nas wućek z njem ĕrneho, 
hrĕšneho wšĕdneho dnja. Boža 
słužba dyrbi być dźĕl našeho 
zemskeho sprocniweho žiwje- 
nja. Prĕdarjosonaklĕtce wjele

zabĕraja z bjezdźĕłnosću, ze 
zajĕdojćenjom powĕtra a wody 
přez techniku, z wojnami na 
swĕće, wosebje w Bosniskej, z 
přibĕracym  złostnistw om  a 
druhimi stysknymi prašenjemi 
našeho časa. To je  dobre a nuz- 
ne procowanje, ale tola mohli 
pola starych prĕdarjow wuk- 
nyć.

Zarjenk wumrĕ w zrudnym 
powojnskim času 28.1.1946 w 
Budyšinje. Mi so praješe, zo je 
w chudobje wopušćeny zahło- 
dnił. Gerat Wirth

„Mje ćehnješe k Serbam moja wutroba"
K 75. posmjertninam archidiakona 

Jana Emanuela Dobruckeho

„Slavy dcera“, sławny epos 
wučenca Kollara, bĕ spis, z ko- 
trehož farski syn Emanuel Do- 
brucky doma w Słowakskej 
prĕni raz wo Serbach zhoni. 
Wosobinsce zezna prĕnjeho 
Serba nĕšto lĕt pozdźišo při stu- 
dijach w Lipsku. Student teolo- 
gije Jan Křižan ze Sćijec jemu 
wo łužiskich Słowjanach roz- 
prawješe a jeho wabješe, wuk- 
nyć serbšćinu a přewzać serb- 
sku faru. Tola Dobrucky wot- 
pokaza. Ćehnješe jeho do sło- 
wakskeje domizny. Tu złoži 
1878 teologiske pruwowanje a 
přija duchownu ordinaciju.

Hižo borze dostawaše listy z 
Łužicy, kiž m ĕjachu wšitke 
samsny wobsah. Jan Křižan, 
Hodźijski farar Imiš a Hodźijski 
lĕkar, kiž bĕ Čech, jeho napo- 
minachu, přińćdoŁužicy. Nan 
jem u přirĕčowaše, a skonč- 
nje so D obrucky rozsudźi. 
Dnja 13.januara 1881,nadnju 
swojich 27. narodnin, wopušći 
domiznu a wotjĕdźe do Ho- 
dźija.

Z wulkej wutrobitosću Imi- 
šec m andźe lska j m łodeho  
Słowaka witaštaj a jeho wjaco- 
re mĕsacy hospodowaštaj. Ho- 
dźijska fara sta so z druhim 
staršiskim domom Dobrucke- 
ho, hdźež nazhoni telko lubosće 
a dobrotow, zo čas žiwjenja na 
nju spominaše.

Imiš wza wučomca do kru- 
teje šule. Z prĕnjeho dnja z 
nim hinak hač serbsce njerĕ- 
češe, hač rozumješe abo nic. 
Da jemu sep serbskich knihow, 
kotrež mĕješe wot spočatka hač 
do kćnca předźĕłać. Hižo na

třećej njedźeli w Hodźiju mĕje- 
še wukonjeć serbsku wołtarnu 
słužbu a za nĕšto mĕsacow dyr- 
bješe serbsce prĕdować: w Ho- 
dźiju, w Drježdźanach a w dal- 
šich wosadach. Wjele sej Imiš 
žadaše, hdyž postaji jeho jako 
serbskeho prĕdarja na mision- 
skim swjedźenju w oktobru 
1881 w Hućinje. Před sta kem- 
šerjemi a zhromadźenym serb- 
skim duchownstwom dyrbješe 
swoje kmanosće dopokazać. 
Dobrucky pruwowanje z wu- 
spĕchom wobsta. W otnĕtkaje- 
ho hižo jako słowakskeho wu- 
čomca njewobhladowachu, ale 
jako serbskeho fararja.

Dobrucky bĕ předwidźany 
za Sprjejčansku wosadu, kotraž 
bĕ hižo lĕta bjez duchowneho. 
W juniju 1881 złoži pruwowa- 
nje před konsistorstwom we 
Wrocławju. Z tym  mĕješe do- 
wolnosć, skutkować w Pruskej. 
Alebĕrokratijasodliješe. Dlĕje 
hač lĕto mĕjachu Sprjejčenjo 
hišće na swojeho duchowneho 
čakać. 21. septembra 1882 won 
skončnje farske mĕstno nastu- 
pi. Ale radosć Sprjejčanow tra- 
ješe jenož dźewjeć mĕsacow. 
Hižo 1. julija 1883 přewza Do- 
brucky na žadanje konsistor- 
stw a arch id iakonatstw o we 
Wojerecach. Na tutym mĕstnje 
wosta hač do swojeho wumĕn- 
ka 1919.

Njewjestu namaka sej Jan 
Dobrucky w Berganec serb- 
skim farskim domje we Wul- 
kich Zdźarach. W nowembrje 
1881 swjećeše so dwojny slub 
na W ulkozdźarowskej farje.

Archidiakon Dobrucky ze synom Božidarom, dźowkomaj Dušu 
a Elisabeth a wnučku Ilsu Foto: priwatne

Dwĕ dźowce fararja Bergana 
so slubištej: M arja z wikarom 
Dobruckim a Margareta z Čor- 
n o ch o łm čan sk im  w ikarom  
Mĕtom. Hišće wurjadniši bĕ 
dwĕ lĕće pozdźišo kwas. Dnja 
6. nowembra 1883 swjećachu 
na W ulkozdźarow skej farje  
trojny kwas: słĕborny kw asfa- 
rarja Bergana a zelenej kwasaj 
wobeju dźowkow.

D obruckec  m andźelstw o 
m ĕješe  ćežke pruw ow anja 
přeńć. Z dźewjeć narodźenych 
dźĕći jenož tři wotrosćechu: 
syn Božidar a dźowce Elisa- 
beth a Duša. Po wosom lĕtach 
ćežkeje chorosće mandźelska 
1911 zemrĕ. Dwĕ lĕće po jeje 
sm jerći so archidiakon Do- 
brucky woženi ze swojej zwu- 
dowjenej swakowej Margaretu 
Mĕtowej, rodženej Berganec. 
Druha mandźelska jem u 1919 
zemrĕ.

Jako Wojerowčan bĕ Do- 
brucky chĕtro zdaleny wot cen- 
trale serbskich procowanjow 
w Budyšinje. Tež ze swojimi 
serbskimi zastojnskimi bratra- 
mi wSakskej mĕješe přirodnje 
mało zwiska. Jako pruski farar 
njemožeše ani być čłon serb- 
skeje prĕdarskeje konferency, 
kotraž naležnosće ewangeł- 
skich Serbow w Sakskej rjado- 
waše. Podobne, prawidłownje 
sku tkow ace zjednoćenstw o 
pruskich fararjow pak njewob- 
steješe. Při wšej izolaciji pak 
Dobrucky tojšto za Serbow dźĕ- 
łaše.

W osebje w serbskim  pis- 
mowstwje je  zawostajił swoje 
slĕdy. W serbskich časopisach

wozjewješe nastawki, basnje a 
powĕdančka. Rady so čita- 
chu jeho knižki wo jeho ži- 
wjenju, wo Danielu w lawowej 
jam je, wo W otčenašu a wo 
serbskim kĕbĕtarju Handriju. 
Hdyž so 1890 skićeše skład- 
nosć, wudawać serbski časopis 
Berlinskeho misionskeho to- 
warstwa, přewza Dobrucky re- 
daktorstwo. T uton „Missionski 
přećel“ pak hižo po połdra lĕće 
zaso zańdźe. Dobrucky wuko- 
nješe tež hłowne dźĕło při wu- 
daću serbskeje agendy za pru- 
sku Hornju Łužicu w lĕće 1900.

Tež dźĕło serbskich towar- 
stwow Dobrucky podpĕraše. Z 
lĕta 1883bĕčłonM aćicySerb- 
skeje. 1896pom hašesobuw u- 
ho tow ać se rb sk i d rastow y 
swjedźeń na wulkej wustajeńcy 
w Drježdźanach. Hdyž so 1912 
we Wulkich Zdźarach załoži 
serbske towarstwo, so časćišo 
na jeho schadźowanjach wob- 
dźĕli.

Štož bĕ w młodych lĕtach 
sam na Hodźijskej farje nazho- 
nił, to spyta Dobrucky tež w 
swojej končinje zwoprawdźić. 
W Pruskej njebĕ serbskeho se- 
m inara, kiž by studentow při- 
hotował na słužbu mjez Serba- 
mi. Wjele wosadow ćerpješe, 
dokełž dyrbješe so spokojić z 
nĕm skim  duchownym, kotre- 
hož rĕč wjele wosadnych lĕdma 
zrozumi. Dobrucky spyta po 
swojich možnosćach tutu nuzu 
w pruskej Hornjej Łuźicy pře- 
winyć.

W bĕhu lĕt wuwučowaše 
wjacorych młodych duchow- 
nych w serbskej rĕči. 1886

wuknješe pola njeho delnjo- 
serbski wikar Krygar, pozdźiši 
Łazowski farar, hornjoserbšći- 
nu. 1888 kubłaše dweju Nĕm- 
cow, Sprjejčanskeho wikara 
Breugsta a W ojerowskeho dia- 
kona Nowaka. Za Rychwałd- 
sku wosadu postajeny kandidat 
teologije Hoppner w uknješe 
1894 pola Dobruckeho serbsku 
rĕč.

Skončnje pruska cyrk winska 
wyšnosć dowidźa, zo je  serbski 
teologiski sem inar njeparu- 
jom ny za zaručenje duchow- 
neho dorosta za serbske wosa- 
dy. 1914 wobzamkny konsi- 
storstwo, koždolĕtnje w prozd- 
ninach zarjadować we Wojere- 
cach seminar za studentowteo- 
logije. Za nawodu postaji archi- 
diakona Dobruckeho. Samsne

lĕto won seminar přewjedźe ze 
štyrjomi studentami, mjez ko- 
trym iž bĕštaj jeho syn Božidar 
a Jurij M alink. Hišće samsne 
lĕto zniči wojna započate wažne 
dźĕło. Wone so tež po wojnje 
wjace njewozrodźi.

19. februara 1921 zemrĕ 
archidiakon na wum ĕnku Jan 
Emanuel Dobrucky we Woje- 
recach. Žadynserbski duchow- 
ny při jeho rowje njeporĕča, 
žadyn nastawk jeho zasłužby 
njehodnoćeše. Dobrucky bĕ 
zapomnjeny. Serbskazjawnosć 
njemĕješe dźaka za Słowaka, 
kiž bĕ so stał ze Serbom a kiž je 
za Serbow wjace dźĕłał hač 
nĕkotryžkuli rodźeny Serb.

T. M.

Moje šulske lĕta w Rakecach
(Pokročowanje)

Naši serbscy wučerjo
Njetraješe žanej dwĕ lĕće, a 

ta hrozna wĕc so, zrudne herb- 
stw o zaw ostajiw ši, zm iny. 
Nĕtk mĕješe so znowa započeć, 
a to tež z podawanjom serbšći- 
ny. Sedźachmy -  bĕ drje to w 
lĕće 1946 -  w rjadowni, a na- 
dobo poča wučerka serbsce rĕ- 
čeć a pisać. Bĕ to knjeni Marja 
Hermanowa, tež dźowka serb- 
skeho fararja. Snadź je  wona 
tehdom hižo do mojeho młodu- 
škeho rozumčka tajke nĕšto 
kaž słabuške dopoznaće zašćĕ- 
piła, zo so tale naša maćerna 
rĕč jenož do hrodźe a do chlĕwa 
a na polo njehodźi, ale zo so 
hodźi pisać a samo ćišćeć. Prĕ- 
nja čitanka rĕkaše, mi so zda, 
„Naš raj“. Pozdźišo dostach- 
my „ W oknješko“ do rukow, zo 
bychmy do njeho hladajo swoj 
serbski wobswĕt łĕpje zeznali 
a spoznali. Za wjetšinu z nas bĕ 
to wĕzo přidatne napinanje. Za 
mnje wšak nic, dokelž so pola 
nas doma nimale jenož serbsce 
rĕčeše, byrnjež nic tak čisće a 
rjenje, kaž so to słuša.

Do serbskich wučerjow w 
Rakečanskej šuli słušeše wĕzo 
tež z Kamjeneje poła Rakec 
pochadźacy JanZoka. Won pak 
jenož wyše lĕtniki wuwučowa- 
še. A jako bĕch ja  tak daloko, 
bĕ won najskerje našu šulu hižo 
wopušćił. Po wojnje Rakečan- 
ska Domowinska skupina pod 
nawodom Pawoła Ele druhdy 
tež dźiwadło hraješe. A widźu

Jana Zoku hišće w myslach na 
jewišću wokoło skakajo „Ja da- 
ju  a dušu! “ wołać. Njewĕm hi- 
žo, što je  so tehdom hrało a ko- 
ho won ze swojim wołanjom 
mĕnješe. Zawĕsće nic nas šule- 
rjow. A toła bĕ Zoka ze swojim 
plĕchom a ze swojim wćtrym 
hłosom za nas mjeńše dźĕći 
znajmjeńša absolutna awtorita. 
T ajke nĕšto wšak w tymle dźi- 
wim času tež trjebachmy.

Jako bĕchmy do šule zastu- 
pili, mĕjachmy jenož lute wu- 
čerki, a stary rektor Berger ze 
swojimi snĕhbĕłym i kušim i 
włosami bĕše jenički muski. 
Naša młoda wučerka mĕješe w 
rjadowniskim kam orje kiješk 
ležo, z kotrym ž nam  druhdy 
hrožeše. Po wojnje bĕ so tonle 
instrum ent zhubił. T o pak nje- 
rĕka, zo sej nowowučerjo a no- 
wowučerki z nami žaneje rady 
njewĕdźachu, hdyž nas wows 
w rići přejara kałaše. A štož bĕ 
sej w šuli fawcu dostał, ton to 
doma najradšo zamjelča, zo sej 
njeby dalšu wot nana abo ma- 
ćerje dostał. Staršej tež njebĕ- 
žeštaj w tajkim  padźe hnydom 
k polcajej abo k prawiznikej. 
Tež ja  sym na tajke wašnje 
wšelke powučenje dostał, a 
mi njeje zeškodźało. So wĕ, 
dźensniši dźeń wo tym hinak 
myslimy a sudźimy, dźensniši 
dźeń, hdźež so wšudźom jenož 
hišće gwałt a namoc prĕduje a 
pokazuje!

Toła bĕchmy pola serbskich 
wučerjow! AnaJanaZokuw ĕm

so hišće dopomnić, zo jonu - 
swoju koleginu zastupujo -  
nam serbske pomjeńšaki abo 
diminutiwy rozkładowaše a to 
tak jadriwje, zo sym sej tule 
jeničku hodźinu pola njeho 
spomjatkował.

Takrjec stipwizitu w Rake- 
čanskej šuli jakoserbski wučer 
poda pozdźiši spisowaćel a 
dźiwadźelnik Jan Suchi. Won 
bĕ -  tak sym ja jeho dožiwił -  
chutny a dosć kruty wučer, 
před kotrymž mĕjachmy wšon 
respekt, zo njebych prajił, zo 
so jeho snadź bojachmy. Po- 
zdźišo sym z mudreje knihi 
wučitał, zo njebĕchu Sucheho 
młode lĕta žane mĕdlizanje by- 
łe. Ze sydomnaće lĕtami bĕ hižo 
do wehrmachty zastupił a cyły 
šlamasl wot spočatka hač do 
zrudneho konca přežiwił. To 
wšak je  jeho zawĕsće sformo- 
wało.

H inak bĕ to  z M ĕrćinom 
Kaltšmitom, kiž je  nam wĕdu 
wo tym , štož je  było a štož so 
stawa, pod nowymi aspektami 
w ĕzo, posrĕdkow ał. Tonle 
serbski wučer je  mi jako pře- 
ćelniwy čłowjek w pomjatku 
wostał, přetož je  tež wĕdźał do 
swojeho powĕdanja přeco ton 
abo tam ny žorćik zaplesć, zo 
so nam njeby wostudźiło. Naj- 
wjetši wšak chcyjo nochcyjo 
bĕše, jako nam napowĕda, zo 
pońdźemy nĕhdy, hejzoli wob- 
lek trjebam y, cyle jednorje do 
wobchoda a jćn  tam zadarmo 
dostanjemy. Tak kaž so dźĕćo 
snadź maćerki praša, kak da to 
jonu w njebjesach budźe, smy 
so my šulerjo jeho najskerje 
prašełi, kak da to jonu w komu- 
nizmje budźe. Wĕzo njebĕ sej 
naš wučer tule wotmołwu ze 
swojich porstow wucycał. Bĕ 
wšak to tež nĕhdźe druhdźe 
słyšał abo čitał. Dźensa so taj- 
kim starym bajkam zawĕsće 
smĕjemy, tehdom pak bĕ to 
h inak . D źensa možem y sej 
koždźički dźeń do wobchoda 
po nowy woblek dońć, ... ale 
trjebam y k tem u přeco hišće 
pjenjezy. Haj wšak, wostanje 
drje dale tak, kaž serbske při- 
słowo praji: Do pjenjez jich 
wjace wĕri hač do Boha! Tola 
naše nĕhdyše sonjenje a že- 
dźenje za nowym a přede- 
wšĕm sprawnišim swĕtom nje- 
bĕ docyła tak wolborne a wo- 
pačne. Byrnježjesonĕtkodaw- 
no hižo wšitko jako wulka uto- 
pija wukopało, tehdom ski- 
ćachu nam młodym ludźom

znajmjeńša hišće hač do wĕste- 
je  mĕry wĕste ideale.

Jako serbskeju wučerjow w 
Rakečanskej zakładnej šulihač 
do konca štyrcetych/započatk 
pjećdźesatych łĕt sym tež Jana 
Wukaša a Helmuta Kowarja 
dožiwił. Jan Wukaš podawaše 
biologiju a mĕješe wosobne 
wobchadneformy, předewšĕm 
tež napřećo našim holcam. Te 
wšak jeho runje w tutym před- 
mjeće rady ze swojim mjakota- 
njom hnĕwachu. Wĕm so do- 
pomnić, zo so jenož jenički 
kroć na nas wottorhny, hewak 
pak wosta hotowy gentleman. 
A tehdom dźĕ so w šuli lĕdma 
što wo nastaću žiwjenja, ja  mĕ- 
nju wo lubosći a seksualnosći 
pikny. A jeli so wučer-biologa 
tola zmuži a w tymle nastupa- 
nju nĕkajku  m aličkosć na- 
spomni, wubudźi to wĕzo chi- 
chot našich holičow. Moj swĕ- 
će, kak wolnje abo dyrbju prajić 
złowolnje so dźensa wo wšĕm 
rĕči a pisa, husto tak, zo ći ze 
šije lĕze!

Helmut Kowar pochadźeše 
z Wojerowskich končin, a sym 
sej spomjatkował, zo rady ku- 
rješe. Z nim mĕjachmy druhdy 
horce diskusije. Bĕše runje čas, 
zo bĕ ta mjeńša Nĕmska nowu 
hranicu nad Wodru a Nisu při- 
poznać dyrbjała. A jedyn z rja- 
downje, holčec ze Šleskeje, 
swarješe na Rusow a Polakow, 
zo su jem u a maćeri domiznu 
rubili. Zo pak bĕ jem u Hitler 
přez rubježnu wojnu nana ru- 
bił, to jem u na mysle njepřiń- 
dźe. A hlej, pozdźišo so tež 
won zmĕrowa a sta so samo z 
oficĕrom pola wojakow a je 
swoju staru Šlesku zawĕsće tež 
hižo kariery dla na hozdźik 
powĕsnył. A bosnadźjesojem u 
toła wo tym  dźało, zo narań- 
šonĕmska ludowa armeja rja- 
neho dnja jako wuswobodźerka 
do njem ĕrneje a rokoćerskeje 
Polskejezaćehnje? Wokołolĕta 
1980 wšak bĕ nimale tak da- 
loko! HincŠołta

(Pokročowanje slĕduje.)

Žadyn problem so nje- 
rozrisa, jelizo budźemy 
bjez skutka čakać, zo so 
wo njon budźe Boh ton 
Knjez sam starać.

M. L. King

Z našich horow
Před 65 lĕtami so wotmĕwa- 

še hišće čiłe a wjesołe serbske 
žiwjenje w našich horatych 
wsach. Wo tym  swĕdči rozpra- 
wa z lĕta 1931. Potomnicy teh - 
dy wobdźĕlenych a sobuskut- 
kowacych wšak hišće m jez 
nami su, a ja  so nadźijam, zo 
čitaja to, wo čimž so tehdy roz- 
prawja:

Serbski wječor 
w Sowrjecach

Rjany serbski swjedźeń wu- 
hotowa spĕwne towarstwo „So- 
łobik“ zańdźenu njedźelu w 
Palerjec hosćencu. Wječor wo- 
tewri so ze spĕwom „Hore mo- 
dre“ . K tem u přizam kny so 
„Hdyž bratřa, bhžša hodźinka“ . 
Na to k. předsyda Hajna wšit- 
k ich  přitom nych w utrobnje 
witaše. Potom zaklinča spĕw 
„Bur po zdaću najnižši“ a jako 
štworty „Bĕžał holčik pře wšĕ 
horki“ a posledni „Bože słonč- 
ko domu dźĕše“. W šitke spĕwy 
spĕwachu so jako štyrihłos- 
ne khćry. Pod dirigentstwom 
knjeza wučerja Šĕcy so spĕwy 
derje a čisće přednjesechu.

Sćĕhowaše rĕč k. fararja

M jeřwy. Won napominaše wo- 
sebje młodźinu, zo ma dźeržeć 
k swojemu a k serbskim to- 
warstwam. Wobžarować je, zo 
bĕše tak mało młodźiny na 
swjedźeń přišło. Towarstwo, 
kiž so bĕdźi a procuje, by sebi 
docyła lĕpši wopyt swjedźenja 
zasłužiło. Swjedźeński rĕčnik 
wosebje pokaza, kak nuzny je 
spĕw k zdźerženju narodnosće.

Tu přizam kny so činohra w 
3 jednanjach „Zasonamaka- 
na“. Tu ma wo wosebje dobre 
poradźenje wuznamne zasłuž- 
by k . wučer Šĕca, kiž je  z wulkej 
lubosću hrajerki hru nawučił. 
T ež hrajerki bĕchu wšitke derje 
při wĕcy a zasłuža sebi khwał- 
bu. Su to knježny Wiinšec, Ku- 
bjeńcec, Hercogec, Wićazec, 
Kubjeńcec, Albertec a Wortec. 
Tola tež druha hra žortneho 
razu „Wćn njesmĕ pućować“, 
pod nawjedowanjom  knjeza 
předsydy, mĕješe dobry wu- 
spĕch a tež tu  bĕchu wšitcy 
cyle při wĕcy. Sobuskutkowa- 
chu knježa Wirt, Křižan, Her- 
cog, H ajnaaknj. Albertec. Při- 
hladowarjo wobĕ hrĕ z dźakom 
přijachu. K swjedźenskem u 
programej přizamkny so rjana 
zabawa. HaHaTa

V

Ludowy basnik Maks Cabran z Poršic

Maks Čabran w młodych le- 
tach Foto: priwatne

Wswojim pomjatku

widźu jeho před sobu, małe- 
ho, horbateho starca, předno- 
šujo swojske basnje na scha- 
dźowanjach ewangelskich Ser- 
bow. Maks Čabran drje njeje

žadyn ze serbskich cyrkwin- 
skich a kubłanskich dnjow za- 
pasł a najskerje bĕ lĕdma jedyn, 
na kotrym ž njeby wustupił z 
wosebiće za tutu składnosć na- 
pisanej rymowanej narĕču. Kaž 
sodopiminam, bĕchu jehobas- 
nje stajnje jara ludowe, pobož- 
ne a chĕtro dołhe. Za staršich 
připosłucharjow bĕchu jeho so 
rymowace nabožne wuznaća 
w maćeršćinje zawĕsće wokře- 
wjenje, za m nje jako tehdy 
młodostnu pak mało zajimawe. 
Hakle pozdźišo, hdyž bĕ Maks 
Čabran hižo njebohi, so dowĕ- 
dźich, zo drje bĕ won w Budy- 
skim kraju posledni w dołhej 
tradiciji serbskich ewangel- 
skich ludowych basnikow, po- 
sledni naslĕdnik Pĕtra Młońka. 
Dosć přičiny potajkim, so po- 
dać na jeho slĕdy.

WPomhaj Bohu
minjenych lĕtdźesatkow woča- 
kowach cyłu kopicu jeho bas-

njow. Ale ani dźesatk njenań- 
dźech. Škoda, zo so tehdy po 
zdaću njeje na to mysliło, Ča- 
branowe basnje po přednjese- 
nju tež do ćišća dać. A won sam 
w swojej skromnosći je  najske- 
rje k wozjewjenju njeposkićo- 
waše. Tak je  časopis ewangel- 
skich Serbow bohužel jenož 
skrom nu ličbu tworbow swoje- 
ho ludoweho basnika wucho- 
wał. W nĕkotrych z nich Maks 
Čabran přeprošuje na cyrk win- 
ske dny kaž 1964 do Poršic, 
1965 do Budestec a 1966 do 
Bukec. Z tam nych lĕt je  nĕšto 
z jeho přednoškow na cyrkwin- 
skich dnjach wozjewjenych 
kaž 1972w eŁazu, 1979w M i- 
nakale a 1980 w Bukecach. 
Wo smjerći Maksa Čabrana w 
lĕće 1983 z Pomhaj Boha ničo 
njezhonimy. Hakle jeho prĕ- 
nje posm jertniny so dźakowa- 
no Kurtej Łatce z Přiwćic z 
krotkim , ale hodnym přino- 
škom wopominaja.

WPoršiskich 
cyrkwinskich knihach

so rozhladuju za žiwjenskimi 
datami M aksa Čabrana. Won 
so narodźi dnja 17. nowembra 
1902 jako štw ćrte dźĕćo na 
staršiskim statoku wPoršicach. 
Jeho staršej, Jan Ernst Čabran 
a Hana M arja, rodź. Hobra- 
kec, staj tu  jako „Gutsbesit- 
zer“ naspomnjenaj. Poršiscy 
burja so hubjenje njestejachu. 
Ryćerkubło we wsy bĕ so hižo 
w 19. lĕtstotku rozpušćiło a je- 
ho pola bĕchu wjesnjenjo po- 
kupili, tak zo bĕchu Poršičenjo 
zwjetša hospodarsce samostat- 
ni srjedźni serbscy burja.

M aks Č abran so 341ĕtny 
woženi z M arju Tereziju Šoł- 
ćic z Brĕzowa. Wĕrowanje wot- 
mĕ so 23. apryla 1937 w Bu- 
dyskej Michałskej cyrkwi. Na 
wutrobu chorowata mandźel- 
ska zemrĕ 461ĕtna dnja 28. 
mĕrca 1950, zawostajiwši tři

25.12.1995 delnjoserbske kemše w Serbskej cyrkwi w Choće- 
buzu; delnjoserbski prĕdar Juro Frahnow z Picnja je ze swojimi 
dźĕćimi zanjesł nowy delnjoserbski kĕrluš Foto: M ĕškank

Jubilej w Delnich Serbach
Njedźelu, dnja 25. februara 

1996, popołdnju w dwĕmaj bu- 
du přichodne kemše w delnjo- 
serbskej rĕči, a to w Dešnjan- 
skej cyrkwi blisko Choćebuza. 
Při tej składnosći budźe so spo- 
minać na prĕnje wosadne po- 
połdnje w sep tem brje  lĕ ta  
1987, jako so w Dešanskej 
cyrkwi po lĕtdźesatki dołhej 
přestawce prĕni raz zaso del- 
njoserbsce prĕdowaše a krotko 
po tym w Choćebuzu dźĕłowa 
skupina „Serbska namša“ zało-

ži. 50 razow su so mjenujcy z 
teho časa delnjoserbske kemše 
organizowałe. Składnostnje ju- 
bileja wuńdźe tež prĕnja knižka 
planowaneho rjada „Bože sło- 
wo“, kotraž ma podpĕrować 
nabožinu wDelnjej Łužicy. Či- 
sło 1 knižkowwobsahuje„Wot- 
če naš“, wobrazowy m aterial a 
přehlad stawiznow delnjoserb- 
skich Božich słužbow nowšeho 
časa. Pĕtr Janaš mĕješe tutu 
dobru ideju a ju  tež zwopraw- 
dźi. W . M.

dźĕći w šulskej a došulskej sta- 
robje.

Druhi dźeń hod samsneho 
lĕta so Maks Čabran znowa wo- 
ženi, a to z Ernu Blumec, mło- 
dej přesydlencu ze Sleskeje, 
kotraž bĕ ze staršimaj po wu- 
ćĕrjenjuzdom izny wlĕće 1945 
do Poršiskeje wosady přićah- 
nyła. Z druheho mandźelstwa 
wuńdźe šĕsć dźĕći.

Na raka  ćerp jacy  zem rĕ 
M aks Čabran ŠOlĕtny dnja 
ll .a p ry la  1983narodnym sta- 
toku w Poršicach. Won zawo- 
staji mandźelsku, dźewjeć dźĕ- 
ći a dźewjeć wnućkow.

W Čabranec statoku

při hłownej droze w Poršicach 
bydli dźensa sama jeho wudo- 
wa. Přećelnje mje powita, pyta 
za fotami a basnjemi a powĕda 
ze žiwjenja swojeho njeboh 
mandźelskeho.

Maks Čabran, tak wona roz- 
prawja, bĕ přewšo dušny čło- 
wjek, skromny, pobožny a staj- 
nje wjesoły. Jeho dźĕći hišće 
častonatospom inaja, kak lošt- 
ne bĕ ži wjenje doma we wulkej 
swojbje. Nan by ze swojimi 
hrončkami a rymowankami ča- 
sto wšĕch zwjeselił. Na wulkich 
pjerjodrĕćach w Čabranec sta- 
toku je  zlochka zamohł tež 
wjesne žony zabawjeć. Wjesołe 
wašnje je se j wobchował, byr- 
njež je  sam tež ćežke přežiwić 
mĕł.

Horbaty zrostł je  Maks Ča- 
bran na sćĕh njezboža w zaž- 
nym dźĕćatstwje, hdyž je  raz w 
njewobkedźbowanym woko- 
m iku z blida padnył. Z teho 
časa bĕ škodowany we wuwiću, 
rosćeše pomału a křiwje a na- 
wukny hakle z pjeć lĕtami bĕ- 
hać. Při wšĕm je wšo ćežke ra- 
tarske dźĕło wukonjał. A teho 
njebĕ mało, wšako mĕjachu 
Čabranec 15 hektarow wob- 
dźĕłać, tři konje, wosom kru- 
wow a dalši skot zastarać. Do- 
kelž bĕ prĕnja mandźelska na 
wutrobu chorowata, njemožeše 
hospodarske dźĕło z połnej 
mocupodpĕrać. Najćešičaspak 
so započa, hdyž mandźelska 
1950zemrĕ. M aksČabrantrje- 
baše žonu do domu a so po wo- 
kolinje za přihodnej hospozu a 
maćerju za swoje dźĕći roz- 
hladowaše. Jeho frizer jem u 
skončnje rozsudny pokiw da, 
skedźbniwši jeho na m łodu 
přesydlencu, kiž na Mitašec

statoku w Konjecach dźĕłaše. 
Erna Blumec da so, kaž praji, 
narĕčeć. Što jej hewak zbywa- 
še? Jeje slubjeny bĕ we wojnje 
wostał, mužow wjele njebĕ a 
do ratarstwa rady chcyše. Z 
wulkim kwasnym darom, z ko- 
rejtu, kotruž je  sej smĕła sama 
wupytać, Maks Čabran man- 
dźelsku do Poršiskeho statoka 
witaše. ErnaČabranowa swoje 
haj k žeńtwje ženje njeje wob- 
žarow ała, byrnjež započatk 
ćežki by ł, wšako přez lĕta dołhu 
chorowatosć prĕnjeje mandźel- 
skeje njebĕ statok w najlĕpšim 
porjedźe. Hižo 1958 Čabranec 
do prodrustwa zastupichu. Nje- 
možachu dźeło wjace sami zdo- 
konjeć, hdyž njebĕ čeledźe a 
dom połny małych dźĕći.

Basnił je  Maks Čabran tak 
dołho, kaž jeho dźensniša wu- 
dowa jeho znaje. Hrončka na- 
stawachu při dźĕle na polu, w 
zahrodźe, whrodźi. Swojebas- 
nje mĕješe dospołnje w pomjat- 
ku. Hakle hdyž bĕchu hotowe, 
sej je  do knižkow zapisa. Mjez 
ludźimi bĕchu jeho wudźĕłki 
jara woblubowane, tak zo přiń- 
dźe často nĕchto do Čabranec 
domu prosyć wo baseń za kwas, 
narodniny abo pohrjeb. Wose- 
bje požadane bĕchu jeho přino- 
ški na pohrjebach. Maks Ča- 
bran rĕčeše ludźom do wutro- 
by, bole hač nĕkotryžkuli farar, 
ludźo mĕnjachu. Scyła bĕ znaty 
po cyłej wosadźe, wšako lĕt- 
dźesatki dołho po wsach chodźo 
cyrkwinske dawki zbĕraše a 
zwolniwje ludźi ze swojimi 
konjemi a z korejtu wožeše na 
kwasy, křćizna abo hdźežkuli 
hewak. Basniski dar nana je  
jedna z dźowkow namrĕła.

Em a Čabranowa wupožči mi 
knižce z basnjemi njeboh man- 
dźelskeho.

Wzapiskach 
Maksa Čabrana

nam akam  kopicu nĕm skich 
basnjow, hrončkow a narĕčow 
z powojnskich (nĕhdźe 1945 
do 1953) a ze sydomdźesatych 
lĕt. Tworby dweju lĕtdźesat- 
kow mjeztym cyle pobrachuja. 
Tež z jeho přinoškow na serb- 
skich cyrkwinskich dnjach so 
žadyn njenamaka.

Zapiski su wĕnowane naj- 
w šelakorišim  składnosćam : 
hodam, nowemu lĕtu, kwasam 
a złotym kwasam , narodni- 
nam, konfirmaciji, přewzaću

noweho statoka, smjerći při- 
wuznych a znatych ... W lĕće 
1949 mĕješe w mjenje wšĕch 
sk ładow arjow  we w osadźe 
narĕč při poswjećenju nowych 
Poršiskich  zwonow. W itajo 
1952 burowki a burow na za- 
bawny wječork, rozłoži won, 
kak ćežko je  w nĕtčišim času 
přeco nowych žadanjow a wy- 
šich dawanjow, być z burom. 
Je bjez dźiwa, zo su mnozy hi- 
žo swoju rolu wopušćili a ćek- 
nyli, ale přitomnych Maks Ča- 
bran napominaše, wostać swĕr- 
ni burskem u stawej, přetož 
won kruće do teho wĕri, zo su 
nĕtčiše ćeže jenož přechodne a 
zo budźe tež bur nĕhdy zaso 
swobodny hospodar na roli 
swojich wotcow.

Tež k wažnym podawkam 
we wosobinskim žiwjenju je  so 
M aksČabran pjerajimał. Hdyž 
bĕ jem u prĕnja mandźelska 
zemrĕła, je so na pohrjebnym 
dnju z njej rozžohnował z narĕ- 
čomaj w domje a při rowje. 
Swoju druhu m andźelsku je 
tehorunja z basnju do domu 
witał. Dokelžbĕkwasbjez bra- 
ški, je  nawoženja sam wužoh- 
nowanje z domu a wjacore na- 
rĕče přewzał.

Wšĕ twćrby su spisane w je- 
dnorej ludowej rĕči a dychaja 
hłuboku pobožnosć. Boh je  to 
jeničke, štož je  trajne a wob- 
stajne na swĕće, a wĕra do nje- 
ho je  najspomožniši zakład za 
čłowjeske žiwjenje -  tuto spo- 
znaće překisa wšitke zapiski. 
W swojej jednorosći a pobož- 
nosći steja Čabranowe basnje 
w tradiciji Pĕtra M łońka, jenož 
zo njedocpĕwaja cyle Młoń- 
kowe mišterstwo a zo su spisane 
nĕmsce. W swojej so přenĕm-

Wumčnkar Maks Čabran, kaž 
je won w mnohim ze swojich 
přednoškow na serbskich cyrk- 
winskich schadźowanjach zna-
ty Foto: priwatne

čacej wokolinje bĕ so Maks 
Čabran stał hłownje z nĕmskim 
ludowym basnikom.

Mjez kopicu nĕmskich so 
jeničce z powojnskeho časa 
dwaj serbskej zapiskaj nama- 
katej: krotki nowolĕtny po- 
strow a podla wozjewjena baseń 
„Serbskim buram “.

Wpomjatku

zmĕja Maksa Čabrana hišće 
mnozy čitarjo Pomhaj Boha. 
Štož ma hišće baseń abo kaj- 
kužkuli zajimawu dopomnjen- 
ku, njech ju  poda do našeho 
časopisa, zobychmy zachowali 
hodny wobraz wo našim po- 
božnym ludowym basniku.

T. M.

Row ludoweho basnika na Poršiskim kĕrchowje
Foto: priwatne

Serbskim buram
Dźens ze wsow serbskich, hospodarjo naši, 
nam z horcym słowom budźće witani!
Naš serbski lud a serbsku zemju traši, 
hdyž nutřka zlĕ a zwonka zatami.
Ze wšitkich koncowpominace hlosy 
nam šumi stražowarjow swĕrna truba:
O hrabajće so, stojće, dźeržće, -  prosy 
zo wutrała by serbska zemja lubal

O, z pjasću wopřimajće serbsku rolu 
při horach wot Ketlic hačk  Wujĕzdej, 
zo dom a krej a rĕč nam njezakolu, 
hdyž dosć smy hižo přespali tam sej! 
Na mjezach k ranju wočinjejće woči, 
zo žadyn statok wam so njewuruba, 
zo, hdyž so přichod čerwjeny tak toči, 
by wutrała nam serbska zemja luba!

K  połnocy dele nutř do hole mojej 
a do Kamjenca dele k wječoru, 
o, mĕjće pjasć a wutrobu tam strowej 
a njekłdńće so cuzym z pokoru!
Njech wšudźe zmawuje so chorhoj naša, 
hač swĕći słonco, spina bĕda hruba:
My wostać doma chcemy knjez a paža, 
a wutrać dyrbi serbska zemja luba!

7. hodowne kemše 
w Choćebuskej Serbskej cyrkwi

106 kem šerjow přichwata 
prĕni dźeń hod do Serbskeje 
cyrkwje wChoćebuzu na kem- 
še w delnjoserbskej rĕči. Bĕše 
to mjeztym sedmy raz, zo sku- 
pina „Serbska nam ša“ Božu 
słužbu k hodam organizowaše. 
Prĕdował je  Picnjanski prĕdar 
Juro Frahnow, kotryž přitom- 
nych na přijomne wašnje pře- 
kwapi z nowym kĕrlušom  w 
delnjoserbskej rĕči, zhroma- 
dnje zanjesenym z dźowku a 
synomaj. Ewangelij čitaše Ha- 
nelora Handrekojc z Mosta. 
Cyrkwinski hudźbny direktor 
Lothar Graap přewodźeše wo- 
sadu na pišćelach. A kaž hižo 
w zańdźenych lĕtach wobru- 
bištej Delnjoserbski dźĕćacy 
chor a mĕšany chor „Lužica“

kemše z delnjoserbskimi ho- 
downymi kĕrlušemi.

Je to było 50. raz, zo so 
w rĕči našich delnjołužiskich 
krajanow prĕdowaše, po tym 
zo bĕše so w septembrje 1987 
po lĕtdźesatki dołhej přestawce 
delnjoserbske cyrkwinske ži- 
wjenje wozrodźiło. Tonle po- 
dawk hodnoćić a woswjećić pak 
budźe so hakle we februarje, 
hdyž w Dešnje dnja 25.2.96 
přichodne delnjoserbske kem- 
šebudu. W DešnjepolaChoće- 
buza dźĕ je  sławny farar Šwjela 
spomožnje za serbst wo skutko- 
wał, a tam je  so před dźewjeć 
lĕtami tež prĕnja delnjoserbska 
namša nowšeho časa wotmĕła.

W. Mĕškank

A nutřka w Serbach njedajće so slepić 
wot wopičatych sem tak kekłerjow!
Wy budźeće sej domach mĕrnje tepić, 
hdyž poćĕrja tych nowych prošerjow. 
Kaž waši wotcowje tak mudri budźće 
a strowi tež wot pjaty hač do zuba, 
a serbsku krej a moc a česć sej krućće 
zo wutrała by serbska zemja łuba!

A dźĕłajće a budźće w přezjednosći, 
we wsach a swojbach žana rozkora!
Hdyž lubo wam je  strowych serbskich kosći, 
jĕd  cuzy wobarajće wot dwora!
A dobrych wotcow kročće staru drohu 
a wšudźe dźeržće křćenskeho so słuba 
a wutroby a woči mĕjće k Bohu, 
zo wutrała by serbska zemja luba!

Haj, serbscy burja, rolu, hołu hajće, 
sej dom a swojbu swĕru škitajće!
Česć njebjesam a dźak a chwałbu dajće 
a Boha wutorhnyć sej njedajće!
A njedźełe a swjate dny, hdyž zwony 
was wołaju kaž z njebjes jasna truba, 
njech kĕrluš klinči z cyrkwjow přez zahony: 
Traj, rosć a kćĕj nam serbska zemja łuba!

25.12.1995 w Serbskej cyrkwi w Choćebuzu. Delnjoserbski 
dźĕćacy chor a mĕšany chor „Łužica“ stej hodowne kemše zaso 
ze serbskimi hodownymi kĕrlušemi wobrubiłoj

Foto: M ĕškank

Naše nowiny a časopisy 
před 100 lĕtami

Maks Čabran (wokoło 1948/49)

„Serbski M aćičny dom“.
Nĕtko wokoło postnic je  wšu- 
dźe po Serbach wjele wšelakich 
wjeselow; swjeća so kwasy, 
koncerty , załoženske swje- 
dźenje, postniske zabawy atd. 
Lubi Serbja! Spominajće tola 
při tutych wjeselach na naš 
serbski dom, kotryž chcemy 
skerje lĕpje Serbam k wužitku 
a česći w Budyšinje natwarić, a 
składujće za njon bohaće do- 
browołne dary. A wy, kiž tak

rad so k blidu synjeće a hrajeće, 
postajće a slubće sebi tola staj- 
nje, prjedy hač započnjeće pla- 
cać: „Ale dobytk je  za serbski 
Maćičny dom w Budyšinje!“ 
Kiž tak činja, to su woprawdźe 
Serbja a nadobni ludźo. A njech 
tola tež mnozy našich zamo- 
žitych Serbow nĕtko skončnje 
do rjada zakładnikow  serb- 
skeho narodneho doma zastu-
Pja!

SN, 8. februara 1896

W nĕm sko-serbsk im  sy- 
dlenskim  rum je leži wjeska 
Tšupc w Delnjej Łužicy. Je to 
wjesna wosada na połnoc Bło- 
tow mjez Borkowami a Lub- 
n jow om ajetu  1 200wobydle- 
rjow žiwych. Znaty je  Tšupc 
přez swoju cyrkej, kotruž su w 
lĕtach 1828 do 1832 po pla-

Pomhaj Boh.časopis ewan- 
gelskich Serbow. Rjaduje 
Serbska prĕdarska konferen- 
ca.-Domowina-VerlagGmbH, 
TuchmacherstraBe 27, 02625 
Bautzen. Redaktor a skazan- 
ki: sup. Siegfried Albert, Serb- 
ski kĕrchow, 02625 Budyšin, 
tel. 03591/481280. -  Sadźba: 
Serbske Nowiny Budyšin.ćišć: 
Serbska ćišćernja tzwr w Bu- 
dyšinje. -  Wuchadźa jonkroć 
za mĕsac. Přinoški a dary na 
konto: Sorbische evangelische 
Superintendentur Bautzen, Nr. 
1000 028 450, Kreissparkasse 
Bautzen, BLZ 85 550 000

nach Karla Fr. Schinkela na- 
twarili. W onajem išterskedžĕ- 
łoklasicizma. Jejewĕžapozbĕ- 
huje so wysoko nad krajinu.

Cyrkej w Tšupcu wobnowi 
sow l. 1993znowym błyšćom .

Nad jeje zachodom možeš 
slĕdowacu štučku čitać: 
„Chwalće Boha 
w jeho swjatnicy, 
chwalće jeho 
w domje jeho m ocy!
W šitkon wodych njech chwali 
Knjeza,
haleluja! Ps. 150

D oporočim y tež w obhla- 
danje cyrkwje wotnutřka, je 
jara jednora.

E. Bigonowa

Budyšin. Na přeprošenje bĕ 
so jĕdnaće serbskich ewangel- 
skich džĕći 16. decembra na 
dohodowne paslenje na Mi- 
chałskej w Budyšinje zešło. Z 
wulkej pilnosću molowachu 
hodowne wobrazy, paslachu 
słomjaneabopapjerjane hwĕz- 
džički abo wutřihowachu a lĕ- 
pjachu hodowne motiwy. Při

tym  přečitaštej so hodownej 
powĕdančce P. Grojlicha a A. 
Simona, přednjesechu so bas- 
nje a tež nĕkotre spĕwčki za- 
klinčachu. Džĕćom słodźachu 
poprjančkiam andariny. Jenož 
bože dźĕćo abo rumpodich po- 
brachowaštej. Zawĕrnje by so 
tež dorosćenym tajke popoł- 
dnje lubiło. M.

Přeprošujemy

03.02. -  sobota 
15.00 hodź. wosadne popołdnje w Barće (sup. Albert)

04.02. -  3. njedźela do postneho časa
10.00 hodź. kemše w Budyšinje w Michałskej

(sup. Albert)
w samsnym času Boža słužba za dźĕći 

13.30 hodź. kem šezBožim  wotkazanjomwBudestecach
(sup. Albert)

11.02. -  2. njedźela do postneho časa
8.30 hodź. kemše w M inakale (sup. Albert)

11.45 hodź. nutrnosć w rozhłosu (sup. Albert)

12.02. -  pondźela
9.30 hodź. kubłanski dźeń w Budyšinje na Michałskej

14.02. -  srjeda 
15.00 hodź. wosadne popołdnje we Wochozach 

(sup. Albert)

17.02. -  sobota 
14.30 hodź. wosadne popołdnje we Lupoji 

(sup. Albert)

24.02. -  sobota 
14.00 hodź. wosadne popołdnje w Delnim Wujĕzdźe 

(sup. Albert)

25.02. -  1. njedźela w postnym času
9.30 hodź. kemše z Božim wotkazanjom w Rakecach

(farar na w. Feustel)
11.45 hodź. nutrnosć w rozhłosu (farar Malink)

03.03. -  2. njedźela w postnym času
10.00 hodź. kemše z Božim wotkazanjom w Budyšinje

w Michałskej (sup. Albert) 
w samsnym času Boža słužba za dźĕći

13.30 hodź. kemše w Budestecach (sup. Albert


